
Kalaallit Nunaanni eqqartuussisarnermik inatsisip aamma pisortat ingerlatsinerat 

pillugu inatsisip allanngortinneqarneri pillugit inatsisissatut siunnersuutip (Allagaatinik 

takunnissinnaatitaaneq, pinerluttulerineq pillugu inatsiseqartitsinermut atatillugu 

eqqartuunneqarnissamut imaluunniit pillagassanngortitsinissamut 

suliassanngortitsinermut atatillugu politiinit, unnerluussisussaatitaasunit imaluunniit 

eqqartuussivinnit inuup kiffaanngissusianut pinngitsaaliilluni akuliunnerit 

aallartinneqarnerat, ilisimannittut kinaassusaasa isertuunneqarnerat aamma 

digitaliusumik nalunaarutiginninneq aamma piuminarsakkamik digitaliusumik 

nalunaarutiginninneq) Kalaallit Nunaanni Namminersorlutik Oqartussanit 

akuersissutigineqarnissaa pillugu Inatsisartut aalajangiiffigisassaattut siunnersuut 

Inuussutissarsiornermut, Niuernermut, Aatsitassanut, Inatsisit Atuutsinneqarnerannut 

Naligiissitaanermullu Naalakkersuisumit saqqummiunneqartoq 

 

pillugu 

 

Inatsisinut Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiitaliap suliarinninnermini ilaasortarai: 

 

Inatsisartunut ilaasortaq, Anders Olsen Siumut, siulittaasoq 

Inatsisartunut ilaasortaq Mette Arqe-Hammeken, Naleraq, siulittaasup tullia 

Inatsisartunut ilaasortaq Harald Bianco, Inuit Ataqatigiit 

Inatsisartunut ilaasortaq Asii Chemnitz Narup, Inuit Ataqatigiit 

Inatsisartunut ilaasortaq Kuno Fencker, Siumut  

 

UPA2024-mi ulloq 10. aprilimi siullermeerinninnerup kingorna ataatsimiititaliap siunnersuut 

misissorpaa. 

 

 

Siunnersuutip imarisaa siunertaalu 

Siunnersuut Kalaallit Nunaanni eqqartuussisarnermik inatsimmi aamma pisortat ingerlatsinerat 

pillugu inatsimmi arlalinnik allannguuteqartitsinissamut ilassuteqarnissamullu 

attuumassuteqarpoq. Pinerluttulerinermi sulianik suliarinnittarnerup pitsaanerpaamik 

ingerlanneqartarnissaanik aamma Kalaallit Nunaanni ullumikkut siunissamilu 

pinerluttuliornerit qunusaarutitullu naatsorsuutigineqarsinnaasut eqqarsaatigalugit Kalaallit 

Nunaanni eqqartuussisarnermi inatsisip ullutsinnut naleqquttuunissaanik qulakkeerinninnissaq 

siunnersuutip siunertaraa.  

 

Siunnersuutikkut makku atuutsiinneqalissapput:  

 

• Tamat eqqartuussutit pillugit allagaatinik takunnissinnaatitaanerat annertusarneqassaaq.  

• Politiit pinerluttoqarsimaneranik paasiniaanissamut periarfissaat 

pitsanngorsarneqassapput aammalu ilisimannittut illersorneqarnerisa 

pitsaanerulersinneqarnissaa qulakkeerneqassalluni.  

• Politiit pinerluttoqarsimaneranik paasiniaanerminnut atatillugu nalunaarasuartaatikkut 

atortunik atuillutik nakkutiginnissinnaanerannut inatsisitigut tunngavik.  

• Tunniussisussaatitaaneq (uppernarsaatinik saqqummiussisussaatitaaneq) pillugu 

maleruaqqusat pitsanngorsarneqassapput. 

• Pinerluttulerinermi inatsimmi kapitali 7-imik aamma 8-mik piaaraluni unioqqutitsinerit 

pillugit pinerluttoqarsimaneranik paasiniaanerni nalunaarutitigut 

isertuussisussaatitaanermut pinngitsaaliilluni akuliussinnaanermik periarfissaq 

annertusineqassaaq.  

• Pisinnaatitaanani akuliunnerit pillugit nalunaarutiginninnerit tiguneqartut 

malitseqartitsivigineqarnerisa sunniuteqarluarnerulernissaat pillugu maleruaqqusat. 

• Pinngitsaaliilluni akuliunnerit naammassisimasut nalunaarutiginnginnissaannut 

periarfissaqarneq.  

• Nitartakkanik, qarasaasiaq atorlugu pinerluuteqarnermut iliuutsinut erseqqinnerusumik 

taasanut atorneqartunik, politiit matusinissamut periarfissaqarnissaat. 

• Radiokkut aallakaatitsinernik nalunaarasuartaatitigullu atassuteqaatinik politiit 

akornusiinissamut atassutaarutsitsinissamulluunniit imaluunniit immikkut ittumik 

pisuni tv-kkut nakkutiginninnermik tigusisinnaanissamut periarfissaqarnissaat.  

• Ilisimannittut kinaassusaasa isertuunneqarnissaat pillugu maleruaqqusat. 

• Digitaliusumik nalunaarutiginninneq aamma piuminarsakkamik digitaliusumik 

nalunaarutiginninneq pillugit maleruaqqusat.  

 

Siunnersuutip Inatsisartunit siullermeerneqarnera 

Siunnersuut siullermeerneqarami Inatsisartunit ataatsimut isigalugu taperserneqarpoq. 

Pinerluuteqartarnerit ikilisinneqarnissaat tamanit kissaatigineqartoq oqallinnermi 

malunnarpoq. Siunnersuut una pinerluuttoqarsimaneranik paasiniaanernik sulianillu 

ingerlatsinernik pitsaanerusunik qulakkeerinninnikkut tamatumunnga tapeeqataassasoq 

oqaatigineqarpoq. Tamatuma saniatigut nalunaarasuartaatikkut atortunik atuinikkut 

nakkutiginnissinnaatitaanermut siunnersuutigineqartumut atatillugu inuit ataasiakkaat 

inuunerminni allanit akuleruffigineqarnatik inuuneqarnissamut pisinnaatitaaffiat 

oqaluuserineqarpoq.  

Tusarniaanermut akissutit 

Inatsisinik atuutsitsinermut ministeriaqarfik tusarniaanermik ingerlatsisuuvoq, tamatumani 

nunatsinni oqartussat susassaqartut peqataatinneqarlutik. Siunnersuut piffissami 14. december 

2023-mit ulloq 18. januar 2024-p tungaanut tusarniutigineqarpoq kiisalu danskit 

tusarniaanermut nittartagaanni tamanut saqqummiunneqarluni. Tamatuma saniatigut 

siunnersuut Folketingip Kalaallit Nunaat pillugu ataatsimiititaliaanut aamma Folketingip 

inatsisinik atuutsitsinermut ataatsimiititaliaanut ilisimatitsissutitut nassiunneqarpoq.  

 

Ataatsimiititaliap siunnersuummik suliarinninnera   

Inatsisit qaqugukkulluunniit ullutsinni ineriartornermut pisariaqartitsinermullu 

naleqquttuunissaat ataatsimiititaliamit pingaartinneqarpoq. Pinerluuteqarnerit 

pinngitsoortivinneqarsinnaanngillat, pinerluuteqarnernilli misissuisusartut pitsaanerpaamik 

atugassaqartinneqarnissaasa qulakkeerinninnissamik, tassungalu ilanngullugu 

pinerluuteqariaatsit nutaat ineriartortuarnerannut naleqqussarnissamik pisariaqartitsinermik 

Naalakkersuisut aallussinerat ataatsimiititaliamit nuannaarutigineqarpoq.  

 

Allagaatinik takunnissinnaatitaaneq pillugu aalajangersagassatut nutaanik 

siunnersuutigineqartunik atuinissamut eqqartuussiveqarfinni sulisunik ilinniartitsinissamut 

aningaasanik immikkoortitsisoqarnissaanik pisariaqartitsisoqarnera pillugu Kalaallit Nunaanni 

Eqqartuussiviup Domstolsstyrelsillu oqarnerat siunnersuummi matumani ataatsimiititaliap 

maluginiarpaa. Inatsimmik nutaamik sapinngisamik pitsaanerpaamik atuutsitsilernissap 

qulakkeerneqarnissaa ataatsimiititaliamit pingaartinneqarpoq, taamaalilluni taanna 

kissaatigineqartutut sunniuteqarsinnaaqqullugu. Taamaattumik eqqartuussiviup 

ernumassutigisaa Naalakkersuisunit tusaaniarneqarumaartoq tamannalu iluarsiiviginiarlugu 

iliuusissanik piariaqartunik aalajangiiumaartut ataatsimiititaliamit naatsorsuutigineqarpoq.  

 

Siunnersuutip aningaasaqarnikkut kingunerisassai 

Aalajangiiffigisassatut siunnersuutip piviusunngortinneqarnerani aningaasaqarnikkut allaffis-

sornikkullu kingunerisassat siunnersuutip tunngavilersuutitaani nassuiaatigineqartassasut 

Inatsisartut suleriaasianni § 33, imm. 1-imi allassimavoq.  

 

Tamanna naapertorlugu siunnersuutip piviusunngortinneqarnerani aningaasaqarnikkut 

kingunerisassat siunnersuummi taamaalilluni allassimasut ataatsimiititaliamit 

maluginiarneqarpoq, taamaalilluni eqqartuussiveqarfinni unnerluussisussaatitaasunilu 

allagaatinik takunnissinnaatitaanermik qinnuteqaatinik suliarinninnermut atatillugu 

sulinerungaatsiartoqassasoq allassimalluni. Sulineruneq tamanna aningaasaliissutaareersut 

iluanni akilerneqarsinnaassasoq naatsorsuutigineqarpoq.  

Tassunga atatillugu oqaatigineqarpoq nittartakkanik matusinermi suliassanut atatillugu 

internetimik tuniniaasunut allaffissornikkut aningaasaqarnikkullu annikinnerusumik 

kinguneqassasoq oqaatigineqarpoq. 

Ataatsimiititaliap inassuteqaatai 

• Tamanna tunngavigalugu aalajangiiffigisassatut siunnersuut akuerineqassasoq 

ataatsimiititaliami amerlanerussuteqartut Inuit Ataqatigiinneersut 

Siumumeersullu inassutigaat. 

 

Ataatsimiititaliap taama oqaaseqaateqarluni isumaliutissiissummilu allassimasutut paasinnil-

luni siunnersuut aappassaaniigassanngortippaa. 

 

 

 

 

 

 

 

 

 

 

 

 

 

Anders Olsen 

Siulittaasoq 

 

 

 

 

 

 

 

 

 

Mette Arqe-Hammeken 

Siulittaasup tullia 

 

 

 

Kuno Fencker 

   

 

 

 

 

 

 

Asii Chemnitz Narup 

 

 

 

Harald Bianco 

 


